
                                  KONSTITUISAUN
                                  2019
KAPITULU I
NARAN, KARAKTERISTIKA NO FUNDAMENTU IGREJA NIAN
Art. 1
Naran
1. Igreja Evangelica Presbiteriana iha Timor-Leste (IEPTL)
Art.2
Karakteristika Igreja
1. Igreja Evangelica Presbiteriana iha Timor-Leste (IEPTL) hanesan Igreja nebee fiar ba Aman Maromak, Oan Maromak no Espiritu Santu Maromak.
2. Igreja Evangelica Presbiteriana iha Timor-Leste (IEPTL) hanesan komunidade kristaun Maromak nian, tuir Biblia.
3. Igreja Evangelica Presbiteriana iha Timor-Leste hanesan komunidade kristaun nebee Nai Maromak bolu, hodi serbii Maromak, iha tempu saida deit.
Art. 3
Fundamentu Igreja
1. Fundamentu IEPTL mak Jesus Kristu (I Korintus 3.11).
2. IEPTL hanesan Igreja nebee hamriik hosi nia aan rasik, halao nia serbisu tuir sistema Governasaun Presbiteriana.
KAPITULU II
KONFESAUN NO DOUTRINA IGREJA NIAN
Art. 4
Konfesaun Igreja
1. IEPTL fiar metin ba Biblia, nebee kompostu hosi Testamentu Tuan hamutuk livru 39 no Testamentu Foun hamutuk livru 27, hanesan Maromak nia Liafuan nebee la iha sala.
2. IEPTL simu no fiar metin ba Aman Maromak, Oan Maromak no Espiritu Santu Maromak iha nia ministeriu hotu.
3. IEPTL simu no fiar: 
a. Konfisaun Kredo Apostoliku;
b. Konfisaun Westminster (Katesismu boot no badak) hanesan konfesaun ba doutrina iha Igreja;
Art. 5
Doutrina
1. IEPTL halao no hanorin tuir Biblia, nebee kompostu hosi Testamentu Tuan hamutuk livru 39 no Testamentu Foun hamutuk livru 27, ho loloos ba nia membru sira hotu.
2. IEPTL simu no uza Biblia hanesan matadalan ida hodi hatudu dalan no hanorin ho loloos hodi dezenvolve vida espiritual membru sira hotu.
3. IEPTL konsidera sarani tau bee ba ulun (aspersaun/percik) no sarani iha bee laran (imersaun/selam) loos hotu. Maibee IEPTL adopta deit sarani tau bee ba ulun.
4. IEPTL foo sarani ba bebee, labarik kiik no ema boot hodi Aman Maromak, Oan Maromak no Espiritu Santu Maromak sira nia naran. 
5. Ema nebee muda mai hosi Igreja seluk nebee laos IEPTL no sarani ona sei la sarani fali. Maibee sei halo deit formasaun espiritual tuir doutrina IEPTL.
6. IEPTL iha sakramentu rua deit: batismu no seia santa.
Art.6
Objetivu Igreja
1. Atu hanorin doutrina tuir Biblia (Testamentu Tuan no Foun) ba nia membru sira hodi moris hanesan ema Kristaun ho vida espiritual nebee iha kualidade.
2. Halao Evangelizasaun hodi foo sai Maromak nia Liafuan ba ema hotu no liberta ema hosi nakukun ba Naroman.
3. Foo batismu ba membru sira nebee fiar no simu ona Aman Maromak, Oan Maromak no Espiritu Santu Maromak. (Allah Tritungal/ Trindade)
4. Kria no tane nafatin paz, dame ho ema hotu-hotu.
Art. 7
Sistema Governasaun Igreja
1. IEPTL halao nia dezenvolvimentu tuir sistema governasaun Presbiteriana.
2. IEPTL sei halo desizaun ba serbisu saida deit liu hosi desizaun kolektivu ka 50 + 1.
3. IEPTL tane aas nafatin komunikasaun nebee armonia entre lideransa no membru Igreja hodi alkansa objetivu IEPTL nian.
4. IEPTL sei hili nia lideransa nasional liu hosi Asembleia Jeral.
5. IEPTL sei hili nia lideransa lokal hosi membro igreja lokal.
KAPITULU III
ORGANIZASAUN NO MANEJEMENTU SERBISU IEPTL
Art. 8

Funsaun no Estrutura Serbisu Organizasaun Igreja
1. Organizasaun IEPTL funsiona hodi halibur no halao talentu nebee Maromak foo hodi dezenvolve serbisu Igreja tuir orden Jesus Kristus nian.
2. Lideransa hanesan parte importante hosi manejementu IEPTL ba sarani hanesan Lideransa Koletivu no laos ba ema ida deit.
3. Estrutura IEPTL harii hodi foo apoiu ba serbisu Maromak nian para bele lao diak liu tan.
4. Estrutura IEPTL harii hodi serbii ema ka membru Igreja tuir Jesus Kristus nia hanorin.
Art. 9

Kriteria atu sai Igreja
Atu harii Igreja ida iha fatin nebee deit, presiza prense kriteria sira hanesan tuir mai nee:
1.  Iha ona uma kain hamutuk minimu 5;
2. Bele halao ona oferta iha Igreja refere; 
3. Iha ona lideransa ida hodi lidera Igreja refere; 
4. Buka nafatin relasaun diak ho autoridade lokal no bele garantia ba dezenvolvimentu serbisu Igreja nian ba oin (se karik iha problema ruma la bele sai impedimentu ba dezenvolvimentu serbisu Igreja nian);
5. Para harii Igreja tenki iha rai no rezolve dokumentu rai nian;
Art.10

Igreja ho Nia Membru Sira
1.  Sidadaun Timor-Leste nebee ativu iha Igreja minimal tinan 1 bele sai ona membru ba Igreja refere. 
2.  Sidadaun hosi rai liur nebee hela iha Timor-Leste tinan 3 ba leten, bele sai ona membru ba Igreja no iha direitu hanesan membru permanenti sira seluk. 
3. Se karik akontese kazu balu la iha ligasaun ho regulamentu ida nee maka sei desidi hamotuk iha lideransa Igreja nian no bazeia nafatin ba Biblia.
Art.11

Responsabilidade Igreja Lokal ho nia Konselhu
1. Konselhu Igreja kompostu hosi Pastor, Presbiteru no Diakonu sira.

2. Konselhu Igreja kompostu hosi Prezidenti, Vice Prezidenti, Sekretariu, Vice Sekretariu, Tezoreiru, Vice Tezoreiru no membru nain 5 tan, bainhira presiza. Maibe se situasaun balu la admiti, minimu tenki iha Presbiteru nain rua no Pastor no Diakonu, hodi bele sai konselhu Igreja.
3. Membru Igreja lokal mak hili Konselhu Igreja hosi membru Igreja nee rasik, tuir sistema Presbiteriana.
4. Konselhu Igreja mak iha responsabilidade hodi desidi no responsabiliza ba Igreja nee hotu.
5. Atividade ka programa sei halo no desidi hosi konselho Igreja.
6. Konselhu Igreja foti desizaun no desidi saida deit tenki liu hosi desizaun koletivu. Laos desizaun ema ida mesak. Desizaun saida deit considera vale bainhira membru konselhu sira atinji 50%+1.
7. Konselhu Igreja tenki halao nia lideransa tomak tuir sistema governasaun Presbiteriana nian.
8. Responsabilidade Igreja atu suporta no kuidadu nia Pastor sira ka Evanjelista sira iha parte finanseiru no nesesidade sira seluk.
9. Konselhu Igreja no membru sira hotu tenki tuir orientasaun no submete ba Sinode IEPTL hanesan Lideransa masimu iha IEPTL nian.
10. Konselhu Igreja lokal tenki hatoo relatoriu fulan 6 dala ida ba Sinode IEPTL.
11. Konselhu Igreja sei simu pose hosi Pastor iha Igreja nee rasik ka bele hosi lideransa Sinode IEPTL bainhira presiza.
12. Konselhu Igreja mak iha kompetensia tomak hodi rezolve problema saida deit nebee mosu iha Igreja lokal. Maibee, bainhira la konsege rezolve ona, konselhu igreja lokal bele husu ajuda ba Sinode hamutuk ho konselhu igreja lokal hodi resolve too hetan solusaun.
13. Problema ruma nebee envolve pastor, vikaris, evanjelista no missionariu, Sinode mak iha kompetensia tomak hodi resolve hamutuk ho lideransa lokal. 
Art. 12
Kriteria Atu Sai Diakonu

Kriteria hanesan ho Kriteria ba Konselhu Igreja/Majelis ita bele haree iha 1 Timoteo 3.8-13.
“8. Nunee mos ho diakonu sira nebee ajuda Maromak nia povu. Nia tenki ema nebee ema respeita, la bele bosok-teen, la bele lanu teen, i la bele han-matak ema. 9. Nia tenki laran moos i kaer no fiar metin lia loos nebee Maromak hatudu mai ita. 10. Bainhira atu foti ema ida hodi sai diakonu, haree didiak lai nia moris oinsaa. Se ema la hatudu liman ba nia, foin bele foti nia. 

11. Nunee mos ho nia feen. Nia feen tenki ema respeita, domina aan, i la bele konta ema nia vida. Ema bele fiar nia iha buat hotu-hotu. 

12. Diakonu sira tenki moris loos ho feen ida deit. Nia mos tenki hatene hanorin nia oan sira ho ema sira nebee iha nia uma laran. 13. Sira nebee serbii sarani sira ho diak, ema sei respeita loos sira. Nunee sira sei brani liu tan koalia kona ba sira nia fiar ba Kristu Jesus.”
Art. 13
Serbisu no Responsabilidade Diakonu Nian
1. Halao no sura osan oferta iha Igreja, molok entrega ba Tezoreiru.
2. Vizita no tau matan ba membru sira nebee moras no susar.
3. Tau matan ba kultu bainhira kultu ka atividade seluk iha Igreja halao hela hodi bele lao ho hakmatek.
4. Kuidadu no halo manutensaun ba ekipamentu no ambienti Igreja nian.
5. Ajuda presbiteru sira ba preparasaun ba seia santa no atividade sira seluk nebee presiza.
Art. 14

Ordenasaun ba Presbiteru no Diakonu
1. Ordenasaun nee bele lidera hosi Pastor Igreja lokal ka bele mai hosi Membru Ezecutivo Sinode, bainhira presiza.
2. Sira nebee atu simu Ordenasaun hatais ropa kamiza mutin ho kalsa metan ka saia metan bluza mutin. Maibee bele mos hatais tuir kondisaun Igreja ida-idak nian.
3. Ordenasaun nee sei halo dala ida deit ba ema ida iha periodu ida.
4. Molok Presbiteru no Diakonu sira atu simu ordenasaun, Pastor sei foo uluk formasaun lideransa (Bimbingan Rohani) durante fulan ida (1).
Art. 15

Dever no Responsabilidade Membru Igreja
1. Moris tuir Biblia Sagrada nia hanorin.
2. Foo onra no foo sai Evangelhu liu hosi moris no liafuan loron-loron.
3. Foo suporta ba serbisu no ministeriu Igreja nian iha parte finanseiru.
4. Halo tuir Konstituisaun IEPTL nian, respeitu lideransa IEPTL, reispeitu malu, hadomi malu, no rona malu. 
5. Hatudu exemplu diak ho moris nudar ema Kristaun.
6. Partisipa iha atividade Igreja local no Sinode IEPTL nian, bainhira iha konvite.
Art.16

Kriteria hodi Sai Presbiteru Igreja 

1. Tuir 1Timoteo 3.1-7: 
“1. Ita baibain rona dehan, “Ema nebee hakarak sai lideransa ba sarani sira, nia hakarak halo serbisu ida ke iha valór boot.” Liafuan nee loos duni; ita tenki simu ho laran tomak. 2. Lideransa sarani nian tenki ema diak, povu respeita. Nia tenki moris loos no iha feen ida deit. Nia tenki hatene aan, domina aan, naran diak, simu bainaka iha uma ho laran tomak, i hatene hanorin. 3. Lideransa sarani nian la bele lanu-teen, i la bele baku ema, maibee tenki laran maus i gosta dame. Nia la bele hadomi liu osan. 4. Nia tenki hatene eduka nia familia, i nia oan sira tenki respeita i rona ba nia. 5. Tanba se nia la hatene eduka nia familia uma laran, oinsaa mak nia bele tau matan ba Maromak nia povu? 
6. Ema nebee foin fiar ba Nai Jesus, imi la bele foti sai lideransa. Se lae, nia bele foti aan dehan nia mak diak liu. Nunee, Maromak bele kastigu nia hanesan uluk Nia kastigu Satanás. 7. Lideransa tenki naran diak iha komunidade nia leet. Tanba se ema nebee laos sarani la respeita nia, sira bele hatete aat nia, too nia mos monu ba Satanás nia lasu.

2. Sai ona membru permanenti ba Igreja nee hosi tinan ida ba leten. 
3. Sarani ona, sidi ona, kazamentu ona, no iha ona maturidade espiritual.
4. La involve iha kazu imoral, amoral no kriminal ruma no sempre hatudu dedikasaun boot iha ministeriu Igreja nian.
5. Feto no mane bele sai presbiteru no diakonu Igreja nian.
6. Durasaun ba mandatu presbiteru no diakonu tinan 4 deit.
7. Bainhira mandatu remata ona bele rekandidatu ba presbiteru no diakonu fali, konforme kondisaun. 
8. Se iha asuntu balu ke la iha ligasaun ho regulamentu sira nee bele deside hosi konselhu Igreja, tuir Maromak nia Liafuan.
Art.17
Sinode IEPTL, Igreja ho nia Propriedade
Propriedade : Rai, uma no buat sira seluk nebee iha dokumentu Sinode IEPTL ka Igreja IEPTL nia naran, tenki pertense ba Sinode IEPTL no Igreja nian. 
1. Propridade, uma ho rai IEPTL nian, nebee seidauk iha dokumentu presija trata dokumentu.
2. Propriedade ka inventaris Sinode ka Igreja IEPTL nian la bele uza fali hodi halao atividade politika.
3. Bainhira lideransa ida la halo ona nia serbisu ba Sinode no Igreja IEPTL, maka inventaris hotu nebee nia simu hosi Igreja ka Sinode, nia tenki entrega fila fali ba Sinode ka Igreja IEPTL.
4. Propriedade ka inventaris Sinode no Igreja IEPTL nian la bele fan ka troka se Sinode ka Igreja IEPTL la hatene. 
5. Bainhira akontese problema ruma to fahe malu maka propriedade, rai no inventaris Igreja IEPTL nian tomak tenki hela nafatin ho Sinode ka Igreja IEPTL.
6. Propriedade ka inventaris saida deit maka oferese hosi governu, donator ka hosi nebee deit ba Sinode IEPTL ka Igreja, tenki rejistra ho naran Sinode IEPTL ka Igreja nian.
7. Pastor, Evanjelista ka see deit nebee hetan inventaris saida deit hosi Igreja IEPTL nebee nia serbii ba, bainhira nia muda ba Igreja IEPTL seluk nia tenki rai hela inventaris nee iha Igreja IEPTL uluk. 
8. Pastor, Evanjelista ka see deit nebee hetan inventaris saida deit hosi Sinode IEPTL hodi halao serbisu iha Sinode IEPTL ka Igreja IEPTL, bainhira nia muda ba Igreja IEPTL seluk bele rai hela no bele utiliza konformi desijaun Sinode.
9. Se Pastor, Evanjelista, ka Presbiteru nebee simu inventaris hosi Sinode IEPTL hodi halao serbisu ho durasaun tinan sanulu ba leten, maka bainhira nia mate ona inventaris nee hela ba nia feen ho oan.
10. Inventaris nebee ema foo ba pastor ka evanjelista nudar oferta ida, nee sai sira nian privadu.
Art. 18
Kazamentu
1. Igreja IEPTL so foo deit kazamentu dala ida ba membru Igreja nian.

2. Igreja IEPTL tenki foo konselin/akonselhamentu minimu fulan ida ba sira nebee atu simu kazamentu.
3. Igreja IEPTL nunka foo autorizasaun ba ema atu fahe malu/divorsiu. Igreja sempre ho esforsu tomak buka dalan oi-oin hodi foo solusaun ba problema saida deit maka akontese ba familia ka uma kain ida.
4. Ema nain rua nebee moris hamutuk ona (mane no feto), hanesan feen ho lain, maibee la iha konhesimentu hosi sira nia familia ka Igreja, i ikus mosu problema ruma nebee la bele resolve i halo sira nain rua desidi fahe malu. Bainhira sira hakarak kaben fali ho ema seluk iha Igreja, maka Igreja tenki husu karta deklarasaun ida hosi mane ka feto nebee uluk sira moris hamutuk ba nee, ka familia foin igreja bele foo kazamentu.
5. Ema nebee nia feen ka lain mate ona no hakarak kaben ho mane ka feto seluk maka Igreja bele foo kazamentu ba sira.
6. Pastor deit maka bele foo kazamentu.
7. Membru Igreja IEPTL ida atu ba simu kazamentu iha Igreja IEPTL seluk tenki lori surat rekomendasaun hosi konselhu Igreja nebee nia sai membru.
8. Membru Igreja IEPTL bele ba simu kazamentu iha Igreja seluk ho doutrina hanesan, maibee tenki lori surat rekomendasaun hosi Igreja IEPTL. Igreja IEPTL mos bele foo kazamentu ba ema nebee hosi Igreja seluk, bainhira iha surat rekomendasaun hosi Igreja refere. 
9. Se feto ka manee nebee atu sai hosi Igreja IEPTL ba kaben ho feto ka manee iha Igreja seluk ho doutrina nebee la hanesan, IEPTL sei la foo rekomendasaun ba sira.
Art. 19
Santa Seia 
Kriteria hodi simu Santa Seia
1. Ema hotu nebee simu ona Jesus Kristu nudar Nai no Salvador no sarani ona hodi Aman Maromak, Oan Maromak no Espiritu Santu bele simu Santa Seia.

2. Kristaun sira nebee senti ka hanoin hela katak sei iha problema ruma ho nia aan rasik ka ho ema seluk nebee halo nia laran todan ka laran rurua, diak liu nia rezolve uluk foin bele simu Santa Seia.
3. Ema nebee la iha problema moral.

4. Ema nebee la iha problema ho ema seluk, hanesan luli malu.

5. Ema nebee la adora lulik

6. Ema nebee simu Santa Seia la ho respeitu, nia sala kontra Jesus Kristu no nia mak kastigu nia aan rasik (1Kr.11.27, 29).
7. Tanba nee kristaun ida-idak tenki haree didiak nia vida espiritual, molok simu Santa Seia (1 Kr 11.28).
Art. 20
Igreja ho nia Jestaun Finanseiru
1. Igreja tenki loke nia konta bankaria iha banku nebee iha Timor-Leste.
2. Presidenti ho Tezoreiru Igreja maka iha autoridade ba asina check no iha responsabilidade masimu ba jestaun Finansieru Igreja nian. 
3. Ezekusaun orsamentu ba saida deit ho montante hotu tenki iha konhesimentu hosi Konselhu Ezekutivu.
4. Tenki halo auditoria ba serbisu no ezekusaun orsamentu Igreja nian tinan ida dala ida no bele halo antes kuandu akontese problema ruma ho orsamentu Igreja nian.
5. Presidente, Sekretariu Jeral no Tezoreiru tenki halo relatoriu hodi apresenta ba membru hotu kada fulan 3 dala ida.
6. Osan Igreja nian la bele foo impresta ba see-see deit hodi halo fali serbisu ka projetu, grupu no ema sira seluk.
7. Recursu finanseiru Igreja nian sei mai hosi membru Igreja sira.
KAPITULU IV
ASEMBLEIA JERAL IEPTL
Art. 21
Asembleia Jeral IEPTL
1. Asembleia Jeral IEPTL sei halao tinan 4 dala ida.
2. Partisipante sira ba Asembleia Jeral sei mai hosi Membru Exekutivu Sinode IEPTL no Igreja IEPTL nebee iha ona iha Teritorio Timor-Leste;
a. Kada Igreja sei delega minimu ema nain 2 too nain 6. Delegadu sira bele kompostu hosi Pastor, Presbiteru, Evanjelista, diakonu no membru sira seluk.
b. Membru Exekutivu Sinode IEPTL aktual mos bele partisipa hanesan delegadu (peserta) no bele sai kandidatu ba pozisaun saida deit iha Sinode IEPTL. 
c. Moderador nebee modera ona periode rua (2), la bele sai kandidatu.
3. Lideransa meza Asembleia Jeral nian sei desidi hosi Asembleia Jeral rasik.
4. Meza Asembleia Jeral bele mos diriji hosi membru Sinode IEPTL aktual bainhira Asembleia Jeral hataan.
5. Asembleia Jeral sei halao durante loron 3 (tolu) ka bele too loron 5 (lima).
Art. 22

Kompetensia no Responsabilidade Asembleia Jeral
1. Asembleia Jeral IEPTL hanesan orgaun ida nebee aas liu iha IEPTL hodi determina no bele muda konstituisaun, deside atividade no serbisu hotu-hotu nebee sei halao hosi Sinode IEPTL no Igreja IEPTL durante tinan 4 (haat).
2. Determina planu ho estratejia iha IEPTL.
3. Halao eleisaun hodi hili membru Sinode IEPTL no orgaun kompetensia foun sira seluk.
4. Iha autoridade no kbiit tomak hodi simu no rejeita relatoriu nebee hatoo hosi Konselhu Ezekutivu Sinode IEPTL no orgaun sira seluk.
5. Lideransa meza kompostu hosi Presidente, Sekretariu no membru nain tolu.
6. Forma Komisaun hodi prepara eleisaun Konselhu Ezekutivu IEPTL.
7. Desidi data Asembleia Jeral periode oin.
8. Foo tomada de Pose ba Lideransa no Membru Sinode IEPTL no orgaun foun sira seluk nebee eleitu ona ba periodu tinan 4 nia laran ka bele mos konvida Pastor seluk nebee Asembleia Jeral desidi.
9. Forma komisaun verifikasaun kompostu hosi ema nain haat.
Art. 23

Asembleia Jeral Extraordinariu
1. Asembleia Jeral Extraordinariu sei halao bainhira atividade Sinode IEPTL la lao tanba iha problema ruma nebee la bele rezolve ona.
2. Tenki iha provas eskrita nebee hatudu problema no iha apoiu hosi Igreja lokal minimu 5.
3. Asembleia Jeral Extraordinariu iha hodi foti desizaun importante hodi asegura nafatin instituisaun Sinode IEPTL no Igreja.
4. Asembleia Jeral Extraordinariu halao laos tanba interese pesoal maibee tanba interese IEPTL nian.
Art. 24 

Asembleia Anual
1.  IEPTL iha asembleia anual tinan ida dala ida.

2. Konselhu Ezekutivu IEPTL mak diriji Asembleia anual.

3. Asembleia anual sei trata kona ba planu no programa IEPTL nian.

4. Asembleia anual sei trata mos kona ba relatoriu anual hosi Konselhu Ezekutivu IEPTL.

5. Asembleia anual sei trata asuntu balu nebee la konsege remata iha Asembleia Jeral.

6. Asembleia anual sei halao durante loron rua.

7. Igreja ida-idak sei delega ema nain tolu hodi tuir Asembleia Anual.
8. Orsamentu ba Asembleia Anual, mai hosi Igreja ida-idak.
KAPITULU V
SINODE IEPTL 
Art. 25

Jestaun Konselhu Ezekutivu IEPTL
1. Jestaun Konselhu Ezekutivu IEPTL sei bazeia ba Sistema Governasaun Presbiteriana.
2. Konselhu Ezekutivu Sinode IEPTL sei hili no determina hosi Asembleia Jeral IEPTL.
3. Membru Konselhu Ezekutivu IEPTL sei iha representante ida hosi munisipiu ida-idak.
4. Konselhu Exekutivu IEPTL hanesan lideransa masimu ba IEPTL iha Timor-Leste tomak.
Art. 26

Diresaun no Komposisaun Konselhu Ezekutivu IEPTL 
1. Konselhu Ezekutivu IEPTL nia sede nasional iha Dili (depende ba situasaun).
2. Kompozisaun Konselhu Ezekutivu IEPTL no membru Sinode IEPTL mak hanesan tuir mai nee:
a. Moderador 
b. Vice Moderador 
c. Sekretariu Jeral
d. Vice Sekretariu Jeral
e. Tezoreiru
f. Vice Tezoreiru
g. Membru Konselhu Ezekutivu IEPTL sei iha representante ida hosi munisipiu ida-idak.
h. Konselhu Ezekutivu IEPTL sei iha Konselheiru minimu ema nain 3 no masimu ema nain 5.
3. Moderador, no Sekretariu Jeral, tenki pastor no Tezoreiru ho vice sira seluk bele fleksibel, maibee tenki haree mos kualidade edukasaun no vida espiritual.
4. Membru Konselhu Ezekutivu IEPTL sira bele sai pastor ba Igreja Lokal depende ba situasaun. Maibee tenki iha autorizasaun hosi Konselhu Ezekutivu IEPTL.
5. Posisaun nudar moderador so bele eleitu ba periodu 2 deit. 
Art. 27
Kriteria Kandidatura ba Membru Konselhu Ezekutivu IEPTL
1. Sai ona Pastor durante tempu minimu tinan 2
2. Iha esperiensia nudar lider Igreja lokal durante tempu minimu tinan 2.
3. Iha konhesimentu no komprensaun loloos ba Biblia (Testamentu Tuan no Foun).
4. Iha kapasidade, haraik aan, moris espiritual diak no la iha testamunha nebee la diak.
5. Iha komunikasaun internal no esternal diak, no iha komitmentu boot ba ministeriu igreja nian.
6. Iha etika orientasaun politika Igreja nian tuir interese dezenvolvimentu Igreja nian.
7. Bele tuur iha lideransa/estrutura organizasaun saida deit.
8. Bainhira iha situasaun ka nesesidade balu nebee akontese iha Igreja no tanba interese Igreja nian bele iha konsiderasaun mos atu kandidata sira nebee serbisu ona ho tempu hotu iha fatin seluk.
9. Ema estrangeiru sira hanesan pastor ka misionariu bele tama iha Konselhu Ezekutivu IEPTL hanesan konselheiru no konselhu fiskal.
Art. 28

Serbisu no Responsabilidade Konselhu Ezekutivu IEPTL
1. Konselhu Ezekutivu Sinode IEPTL iha dever no responsabilidade moral no espiritual ba Igreja IEPTL nebee ezisti iha teritorio Timor-Leste laran tomak.
2. Konselhu Ezekutivu Sinode IEPTL tenki foo atensaun no protesaun ba Igreja IEPTL hanesan, la bele hatudu diskriminasaun iha ministeriu hotu.
3. Sistema Lideransa no Governasaun Sinode IEPTL maka tuir Sistema Governasaun Presbiteriana.
4. Halo advokasia (lobi) external no internal (Nasional no Internasional) hodi hetan apoiu espiritual no finanseiru ba dezenvolvimentu Igreja IEPTL hotu.
5. Foo orientasaun administrasaun, espiritual, lideransa ba Igreja IEPTL ho nia membru hotu atu kria nafatin situasaun nebee diak no saudavel hodi hetan vida espiritual nebee diak liu.
6. Halo Visita no monitorizasaun ba serbisu Pastor, Vikaris, Evanjelista, konselhu Igreja no membru IEPTL iha fatin hotu-hotu.
7. Halo kordenasaun ho lideransa IEPTL lokal hodi halo enkontru no atividade balu nebee presiza no importante.
8. Hanesan lideransa no matadalan iha Timor-Leste no mundu.
9. Konselhu Ezekutivu IEPTL hanesan lideransa masimu ba IEPTL iha Timor-Leste nia laran tomak no iha rai liur.
10. Konselhu Ezekutivu IEPTL tenki kria nafatin kordenasaun forti no klaru ho Konselhu Igreja lokal molok foti desizaun ida hodi hasai ka suspende pastor, evanjelista, vikaris, no problema saida deit nebee akontese iha Igreja ida.
Art. 29
Konselhu Ezekutivu IEPTL ho nia Jestaun Finanseiru
1. Konselhu Ezekutivu IEPTL tenki loke nia konta bankaria iha banku nebee iha Timor-Leste.
2. Moderador no tezoreiru Sinode IEPTL hanesan asinatura principal ba check no vice moderador hanesan suplenti ba asinatura check. No presiza konhesimentu hosi Konselhu Ezekutivu IEPTL.
3. Ezekusaun orsamentu ba saida deit ho montante hotu tenki iha kuitansi/resibu no asinatura.
4. Moderador, Sekretariu Jeral no tezoreiru tenki halo relatoriu hodi apresenta ba membru hotu tinan ida dala ida iha Asembleia Anual.
5. Moderador, Sekretariu Jeral no tezoreiru presiza halo relatoriu trimestral ba donator sira.
6. Osan IEPTL nian la bele foo impresta ba see deit hodi halo fali serbisu ka projetu, grupu no individu sira seluk.
7. Tenki halo auditoria ba serbisu no ezekusaun orsamentu sinode IEPTL nian molok mandatu remata no bele halo uluk bainhira iha problema ruma ho ezekusaun orsamentu sinode IEPTL nian.
8. IEPTL tenki forma orgaun auditoria indepententi/konselhu fiscal ida hodi halo inspesaun ba orsamentu Sinode IEPTL no Igreja IEPTL. 
9. Membru komisaun ba auditoria nee tenki independenti no la bele mai hosi Konselhu Ezekutivu Sinode IEPTL.
KAPITULU VI
IEPTL ho nia Vikaris, Evanjelista no Pastor 
Art. 30

Vikaris
1. Durasaun ba tempu Vikaris minimu tinan 1 (ida) masimu tinan 2 (rua).
2. Ema ida sei sai vikaris IEPTL bainhira prense kriteria hanesan tuir mai nee:
a. Remata ona edukasaun teologia minimu diploma tinan 3 (D3);
b. Tuir formasaun iha eskola teologia nebee doutrina hanesan ka bele simu hosi IEPTL;
c. Evanjelista IEPTL nebee iha ona esperiensia makaas no diak iha ministeriu Igreja minimu tinan 10 ho nivel edukasaun minimu remata SMA, bele konsidera sai vikaris bainhira iha rekomendasaun hosi Igreja lokal.
3. Tau no hasae vikaris ida, Konselhu Ezekutivu tenki iha kordenasaun uluk ho Konselhu Igreja lokal hodi hetan akordu molok vikaris ba hodi halao serbisu.
4. Responsabilidade ba nesesidade vikaris mai hosi Sinode IEPTL no Igreja lokal.
5. Vikaris presiza aprezenta relatoriu serbisu ba Sinode IEPTL no Igreja nebee nia serbisu fulan 6 dala ida, no relatoriu ikus liu bainhira remata nia tempu vikaris hodi apresenta ba Sinode IEPTL para hetan aprovasaun.
6. Konselhu Ezekutivu IEPTL bele kansela tempu vikaris bainhira Igreja lokal ka ema ruma iha provas nebee hatudu katak vikaris nee halo sala ruma ke la bele tolera hodi kontinua nudar vikaris.
7. Vikaris presiza halo surat deklarasaun ba Sinode IEPTL katak nia prontu atu serbisu nudar vikaris.
8. Konselhu Ezekutivu IEPTL maka sei foti no tau vikaris ho surat oficial no foo konhesimentu ba Igreja hotu parte IEPTL (SK hosi Sinode IEPTL).
Art. 31

Ordenasaun Pastor
1. Ordenasaun Pastor sei mai hosi Sinode IEPTL.
2. Pastor sira nebee foo ordenasaun tenki hatais toga metan nebee uniforme/ seragam.
3. Ema nebee atu simu ordenasaun tenki hatais toga metan.
4. Vikaris tenki halo deklarasaun hodi respeitu no tuir konstituisaun IEPTL no doutrina IEPTL nian.
5. Despeza ba ordenasaun sei responsabiliza hosi Sinode IEPTL no Igreja Lokal.
6. Iha asuntu tekniku balu nebee la iha ligasaun ho pontu sira nee,  Sinode bele kordena hamutuk ho Igreja lokal sira hodi foti desizaun ba interese Igreja.
Art. 32


Serbisu, Dever no Responsabilidade Pastor no Evanjelista IEPTL
1. Pastor iha IEPTL bele mane no feto (tuir situasaun iha Timor-Leste).
2. Hodi sai Pastor IEPTL tenki liu hosi ordenasaun tuir kriteria konstituisaun IEPTL.
3. Pastor no evanjelista sira hotu tenki iha surat despaisu / SK hosi Sinode IEPTL. 
4. Pastor, evanjelista no lideransa hanesan mata dalan no lideransa espiritual ba membru hotu. Tanba nee tenki hatudu hahalok nebee lori testamunha diak iha Igreja no iha fatin nebee deit.
5. Pastor no evanjelista tenki lee no konhese Biblia ho loloos hodi hanorin membru hotu tuir dalan Jesus Kristus nian.
6. Pastor deit mak foo sakramentu no seremonia oficial sira seluk ba membru sira nebee presiza.
7. Pastor deit mak foo bensaun apostoliku ba membru Igreja sira.
8. Pastor tenki serbisu hamutuk ho presbiteru, diakonu no membru Igreja sira hotu hodi dezenvolve serbisu no vida espiritual igreja nian ho diak.
9. Pastor IEPTL tenki iha lisensa anual fulan ida iha tinan ida. Nia sei simu nia salariu nafatin. Molok lisensa, Pastor nee tenki delega nia serbisu no responsabilidade tomak ba Konselhu Igreja.
10. Pastor IEPTL tenki iha toga no identidade sira seluk hodi halao seremonia ofisial Igreja nian hanesan tuir mai nee:
a. Halao sakramentu Igreja nian no seremonia ofisial sira seluk iha Igreja.

b. Bainhira partisipa seremonia nasional ruma iha governu presiza uza identidade pastor hanesan kolar.

c. Pastor sira presija iha ID card hodi bele asesu ba atendementu publiku.
11. Presidente Igreja lokal bele pastor no bele mos presbiteru konformi situasaun desidi.
Art. 33
IEPTL ho Misionariu
1. IEPTL sei simu no serbisu hamutuk ho Misionariu nebee mai hosi Igreja nebee iha Doutrina hanesan.
2. Misionariu tenki serbisu hamutuk ho Konselhu Igreja lokal. Nia serbisu tenki tuir Doutrina no orientasaun hosi Konselhu Ezekutivu IEPTL.
3. Misionariu sei foo apoiu ba Serbisu Igreja nian.
4. Konselhu Ezekutivo IEPTL no Konselhu Igreja lokal iha dever no responsabilidade tomak atu kria kondisaun nebee saudavel ba Misionariu hodi bele halao serbisu ho diak.
5. Misionariu tenki hatudu surat oficial hosi Igreja nebee haruka nia ba Konselhu Ezekutivo IEPTL molok halao nia serbisu.
6. Misionariu sira nebee serbisu hamutuk ho IEPTL la bele harii sira nia Igreja.
Art. 34

Disiplina
1. Pastor, Evanjelista, Vikaris, Presbiteru, diakonu no membru Igreja hotu tenki tuir konstituisaun nebee vigora ona iha IEPTL nia laran.
2. Pastor, Evanjelista, Vikaris, Presbiteru, diakonu no membru nebee deit maka halo sala ka kontra artigo balu iha Konstituisaun ida nee maka Konselhu Ezekutivu IEPTL ka Konselhu Igreja Lokal sei aplika prosesu hanesan tuir mai nee:
a. Konselhu Ezekutivu IEPTL ka Konselhu Igreja Lokal sei bolu irmaun nee hodi klarifika no foo atensaun verbal atu la bele halo tan. Konselin pastoral bele halao nafatin ba irmaun nee.
b. Bainhira irmaun nee sei halo nafatin hahalok nebee hatuun valor ka dignidade espiritual no testamunha Konselhu Ezekutivu IEPTL ka Igreja nian maka Konselhu Ezekutivu ka Konselhu Igreja lokal sei haruka surat eskrita hodi bolu atensaun too dala 2. Maibee konselin Pastoral bele halao nafatin ba irmaun nee.
c. Karik irmaun nee lakohi kumpri no kontinua nafatin ho nia hahalok nee maka Konselhu Ezekutivu IEPTL ka Konselhu Igreja lokal sei aplika sansaun ruma ka suspende/ skorsing hosi kargu nebee nia simu uluk hanesan membru iha Sinode IEPTL ka iha Igreja. Durasaun ba suspensaun nee fulan 6 to tinan 1 i la bele halao serbisu ministeriu durante tempu nebee defini ona no la bele tuir Santa Seia. Liu tiha tempu suspensaun, Konselhu Ezekutivu IEPTL ka Konselhu Igreja sei bolu nia hodi husu ba nia para nia deklara ba membru sira katak nia arepende ona no sei la halo tan sala nebee uluk nia halo. Ho nunee, Konselhu Ezekutivu bele foo fila fiar ba nia hodi kontinua nia ministeriu.
d. Sala nebee irmaun nee halo nebee konsidera todan liu, hanesan kriminal no amoral maka sei foo suspensaun / eskorsing durante fulan 6 too fulan 12. Nia esplikasaun hanesan iha pontu C.
e. Sala nebee sei iha ligasaun ho finanseiru Sinode IEPTL ka Igreja lokal nian no iha duni provas katak nia uza osan sala ba nia aan rasik ka grupu seluk ka lakon maka irmaun nee tenki hetan nafatin sansaun no tenki foo fila osan nebee nia uza ona ka lakon ona.
f. Tempu durasaun nebee difini iha pontu C sei aplika deit ba irmaun nebee halo sala ho disiplina kaman.
3. Se iha sala ruma nebee halo hosi lideransa Sinode IEPTL, Konselhu Igreja lokal no membru sira no la iha ligasaun i la bele regula liu hosi konstituisaun IEPTL, maka sei prosesu tuir lei nebee vigora iha konstituisaun RDTL.
KAPITULU 7

Sinode IEPTL ho nia Departamentu

1. Departamentu Evanjelismu

2. Departamentu Edukasaun
3. Departamentu Eskola Dominikal
4. Departamentu Juventude
5. Departamentu Aman no Inan Sira
KAPITULU 8
Sinode IEPTL ho Fundasaun

1. Edukasaun
2. Sosial
3. Saude
4. Agrikultura
KAPITULU 9
 IEPTL ho nia Loron Boot 
IEPTL selebra loron boot sira hanesan tuir mai nee:
1. Tinan Foun (01 Janeiru)
2. Paskua:
· Sesta Feira Santa
· Domingu Jesus moris fila fali
3. Loron Jesus Kristu Sae ba Lalehan 
4. Loron Pentakosta
5. Loron Reforma (31 Outubru)
6. Loron Aniversariu IEPTL nian
7. Natal (25 Dezembru)

8. Taka tinan (31 Dezembru)
KAPITULU 10
ENSERAMENTU
1. Se karik mosu situasaun ka asuntu balu nebee sei lori benefisiu boot ba ministeriu IEPTL, maibee la hakerek iha konstituisaun ida nee, maka sei bele koalia no foti desizaun hamutuk iha nivel Sinode IEPTL. Bainhira hetan ona desizaun, Sinode IEPTL presiza halo surat deklarasaun ofisial ida hodi foo sai desizaun. 
2. Sala saida deit nebee Konselhu Ezekutivu IEPTL, Konselhu Igreja no membru Igreja hotu halo nebee la iha ligasaun ka la bele regula ho konstituisaun IEPTL ida nee, sei prosesa tuir konstituisaun nebee vigora iha RDTL.
3. Konstituisaun IEPTL ida nee bele altera liu hosi Asembleia Jeral IEPTL tinan 4 dala ida.

